
JISMONIY SHAXSLARNING MOL-MULKINI 
SOLIQQA TORTISH MASALALARI
Mamadjanov Shuxrat Jalolidinovich
NamDTU “Buxgalteriya hisobi” kafedrasi katta o‘qituvchisi, PhD
Email:mamajanov suxhrat 64@gmail.com

Annotatsiya. Ushbu maqolada jismoniy shaxslarning mol-mulklarini soliqqa tortish tartibi, kadastr qiymatini aniqlash va 
soliqqa tortishning huquqiy asoslari to‘g‘risidagi ma’lumotlar tahlil etilgan.

Kalit soʻzlar: ko‘chmas mulk, soliq majburiyati, soliq stavkalari, kadastr qiymati, soliq bazasi.
Abstract. This article analyzes information on the procedure for taxing the property of individuals, determining the cadastral 
value, and the legal basis of taxation.

Key words: real estate, tax liability, tax rates, cadastral value, tax base.

Аннотация. В стате анализируется информатсия о порядке налогообложения имущества физических лис, 
определения кадастровой стоимости, а также правовые основы налогообложения.
Ключевые слова: недвижимост, налоговое обязателство, налоговые ставки, кадастровая стоимост, налоговая 
база.

K I R I S H
Ta’kidlash joizki, so‘nggi vaqtlarda aksariyat yurtdoshlarimizda mol-mulk solig‘i borasida еtarlicha tushuncha 

mavjud emasligigi bois bu masala aholi o‘rtasida doimiy ravishda muhokama qilinib, mazkur bahslarda mulkdan 
foydalanuvchilar tomonidan ba’zi e’tirozi fikrlar paydo bo‘lmoqda. Ular aksariyat hollarda, “Men umuman 
tushunolmayman: o‘zimning shaxsiy xonadonimda yashab turib, yana qanday mulk uchun soliq to‘layman? Uni 
sotib olganimga ko‘p yillar bo‘lgan, u mening shaxsiy mulkim bo‘lsa, yana nima uchun soliq to‘lashim kerak?” 
degan fikrlarni bildirishadi. Shu sababli mol-mulk solig‘ining to‘lanishi, mazkur soliqni hisoblash, byudjetga 
o‘tkazish va takomilashtirish bo‘yicha ayrim ma’lumotlarni keltirib o‘tamiz.

M A V Z U G A  O I D  A D A B I Y O T L A R  S H A R H I
Ko‘chmas mulk sotib olish aksariyat insonlar uchun zaruriyat, ayrimlar uchun esa shunchaki hashamat 

sanaladi. Biroq o‘z yurtidami yoki xorijdami, qat’i nazar ko‘chmas mulk egasi bo‘lish – bu faqatgina ehtiyojni 
qondirish, huzur - halovat yoki hashamatga ega bo‘lishgina emas, birinchi navbatda, soliq majburiyatini yuzaga 
keltiradi. Uy-joy, kvartira yoki dala hovli sotib olar ekanmiz, uning qiymatiga yarasha soliq hisoblanishini ham 
unutmaslik kerak.

Aksariyat hollarda xaridorlar mulk narxi va xarid shartlari bilan ko‘proq qiziqishadi-yu, mol-mulk solig‘i 
haqida yo o‘ylashmaydi, yo soliq nima uchun, qachon va qancha to‘lanishi zarurligini bilishmaydi [1]. Natijada 
esa yuqorida kabi noto‘g‘ri fikrlarning shakllanishiga sabab bo‘ladi.

Soliq tarixiga nazar tashlaydigan bo‘lsak, ko‘chmas mulk solig‘i dunyoda qadimdan qo‘llaniladi va davlat 
byudjetini to‘ldirishning samarali vositalaridan biri sanaladi [2]. Ammo uning tarixidan hamma ham birdek 
xabardor bo‘lmasa kerak. Soliqning mazkur turi eramizdan avvalgi IV-III asrlarda Rim imperiyasi davridayoq 
qo‘llanilgan. U еr solig‘i ko‘rinishida bo‘lib, еr maydonidan olingan daromadning 10 foizini tashkil etgan.

O‘rta asrlarning oxiriga qadar ko‘chmas mulk solig‘i Yevropada soliq solishning asosiy turlaridan biri 
sanalgan. XVI-XVII asrlarda uydagi o‘choq va kaminlar soniga qarab undiriladigan uy solig‘i (“kul solig‘i” deb 
ham yuritilgan) joriy qilingan, keyinroq esa u uydagi eshik va oynalar soniga qarab belgilangan.

Ko‘pgina mamlakatlarning soliq tizimi davrlar davomida rivojlanib, turli iqtisodiy, siyosiy va ijtimoiy omillar 
ta’sirida bo‘lgan [3]. Shuning uchun ham turli mamlakatlardagi soliq tizimlari nafaqat soliqlarning turlari va 
tuzilishi, stavkalari, yig‘ish usullari, balki hokimiyatning fiskal vakolatlari va beriladigan imtiyozlari bilan ham farq 
qiladi. Bu shuningdek har xil turdagi mol-mulkka, xususan, ko‘chmas mulkka (shu jumladan turar-joy binolari, 
binolar, inshootlar, qurilgan va o‘zlashtirilmagan еr uchastkalari) soliq solish uchun ham qo‘llaniladi1.

1	 Абдиева Т., Назаров А.К. Хорижий мамлакатларда кўчмас мулкни солиққа тортишнинг ўзига хос хусусиятлари. “Экономика и 
социум” №6(85), ч 2. 2021

Ushbu soliq turini takomillashtirishga katta hissa qo‘shgan shaxs shotlandiyalik iqtisodchi Adam Smit 
sanaladi. U XVIII asr oxirlariga kelib soliq siyosati tamoyillarini shakllantirgan va ish haqi hamda daromadlardan 
undiriladigan soliqlarning asosiy qismini еr rentasiga o‘tkazishni taklif qilgan.

Bugungi kunda ko‘chmas mulk solig‘i dunyoning 130 dan ortiq mamlakatida amal qilib, bu davlatlarning har 
birida mulk solig‘ining ayrim tamoyillari o‘zgarishsiz qoldirilib, aksariyat mamlakatlarning qonunchiligida u yoki 
bu darajada talqin etilgan. Ko‘chmas mulk solig‘i odatda еr va unda qurilgan bino, yashash yoki tijorat yuritish 
uchun mo‘ljallangan inshootlar uchun undiriladi [4]. Ayrim mamlakatlarda, ya’ni Italiya, Ispaniya, Yaponiya kabi 
davlatlarda yagona soliq solinsa, Turkiya, Fransiya, Rossiya davlatlarida esa ikkita mustaqil soliq turi qo‘llaniladi.

Ko‘chmas mulk solig‘ining ham bir nechta turi mavjud bo‘lib, ularga sotib olganlik uchun soliq, ko‘chmas 
mulkdan tijorat maqsadida foydalanishdan olingan daromad uchun soliq, kapital qiymatining ortishidan 
to‘lanadigan soliq hamda mulk uchun yilda bir marotaba to‘lanadigan soliqlar kiradi. Ko‘chmas mulk uchun soliq, 
asosan, bozor ma’lumotlari qo‘llanilgan holda ob’ektning baholash qiymatidan kelib chiqib hisoblanadi, ammo 
ayrim mamlakatlarda, xususan, Fransiya, Shvesiya, Buyuk Britaniyada to‘lov uchun asos sifatida mulkning ijara 
bahosi olinadi [5].

Har bir davlatda mulk solig‘ining o‘ziga xos belgilangan qiymati mavjud bo‘lib, masalan, ko‘chmas mulk 
sotib olishda qo‘llaniladigan bir martalik soliq Belgiyada mulk qiymatining 10-12 foizini, Gresiyada – 7-11 foizini, 
Ispaniyada – 6-7 foizini, Italiyada – 3-7 foizini, Germaniyada – 3,5-5 foizini, Bolgariyada esa – 0,1-3 foizini 
tashkil etadi.

Qariyb barcha mamlakatlarda ko‘chmas mulk egalari hisoblangan jismoniy shaxslar ham, yuridik shaxslar 
ham mulk solig‘i to‘lovchilari sanaladi. Faqatgina ayrim davlatlarda, xususan, Niderlandiya va Fransiyada 
ijaraga oluvchilar mulk uchun soliq to‘laydilar. Shuningdek, ayrim toifa ko‘chmas mulk yoki soliq to‘lovchilarning 
ayrim guruhlariga imtiyozlar ham ko‘zda tutilgan.

T A D Q I Q O T  M E T O D L O G I YA S I
Tadqiqot metodolgiyasi sifatida tizimli tahlil, qiyosiy tahlil va taqqoslash usularidan foydalanildi. Ma’lumotlar 

O‘zbekiston Respublikasi statistika qo‘mitasi, Vazirlar Mahkamasi huzuzidagi Davlat Soliq qo‘mitasi hamda 
mavjud ilmiy nashrlardan olindi.

T A H L I L  V A  N A T I J A L A R
O‘zbekistonda mulk solig‘i bilan bog‘liq barcha huquqiy me’yorlar Soliq kodeksida keltirilgan bo‘lib, 

mamlakatimiz soliq qonunchiligiga muvofiq, O‘zbekiston Respublikasi hududida joylashgan uy-joylar, kvartiralar, 
dala hovli imoratlari, garajlar va boshqa imoratlar, joylar, inshootlar jismoniy shaxslar uchun soliq solish obyekti 
hisoblanadi. Shu kabi mol-mulkka ega bo‘lgan yurtdoshlarimiz yuridik shaxs tashkil etgan va tashkil etmagan 
holda tuzilgan dehqon xo‘jaliklari jismoniy shaxslarga solinadigan mulk solig‘i to‘laydilar.

Ko‘chmas mulkka bo‘lgan huquqlarni davlat ro‘yxatidan o‘tkazuvchi organ tomonidan belgilanadigan soliq 
solish ob’ektlarining kadastr qiymati soliq solinadigan baza hisoblanib, bitta jismoniy shaxs bir nechta soliq 
solish ob’ekti bo‘yicha to‘lovchi bo‘lgan taqdirda, soliq solinadigan baza har bir ob’ekt bo‘yicha alohida-alohida 
hisoblab chiqiladi.

O‘zbekiston Respublikasi Prezidentining 2017-yil 29-dekabrdagi qarori bilan jismoniy shaxslarning mol-
mulkiga solinadigan soliqni hisoblash va to‘lash tartiblariga bir qator o‘zgartirishlar kiritildi. Jumladan, ilgari 
mazkur soliq mol-mulkning inventarizatsiya qiymatidan kelib chiqib hisoblab chiqarilgan bo‘lsa, 2018-yilning 
1-yanvaridan boshlab soliq stavkalari mol-mulkning kadastr qiymatidan kelib chiqib belgilanmoqda.

Jismoniy shaxslarga tegishli ko‘chmas mulk ob’ektlarini kadastr qiymatini hisoblash bo‘yicha O‘zbekiston 
Respublikasi Vazirlar Mahkamasining 2017-yil 30-dekabrdagi 1043-son qarori bilan “Soliq solish maqsadida 
jismoniy shaxslarga tegishli bo‘lgan ko‘chmas mulk ob’ektlarining, turar joy fondining kadastr qiymatini hisoblash 
tartibi to‘g‘risida”gi hamda 2018-yil 20-iyuldagi 561-son qarori bilan “Soliq solish maqsadida jismoniy shaxslarga 
xususiy mulk huquqida tegishli bo‘lgan noturar ko‘chmas mulk obyektlarining kadastr qiymatini hisoblash tartibi 
to‘g‘risida”gi nizomlari qabul qilingan bo‘lib, mazkur nizomlarga muvofiq, kadastr idoralari tomonidan jismoniy 
shaxslarga tegishli ko‘chmas mulk obyektlarining kadastr qiymatlari belgilanib, soliq organlari tomonidan ushbu 
qiymatlar asosida soliq undirilmoqda.

Biroq, nazorat organlari tomonidan hududlarda olib borilayotgan nazorat tadbirlarida jismoniy shaxslarga 
tegishli ko‘chmas mulklarning kadastr qiymatini belgilash tizimi mulkni bahosiga ta’sir qiluvchi qator mezonlar 
(joylashgan joyi, bino va fundamentining balandligi, еrto‘lasi mavjudligi, devorlarining qalinligi, uyning shifti va 
polining materiali tarkibi, eshik va romlarining materiali tarkibi, isitish va sovutish tizimlarining holati, asosiy va 
qo‘shimcha binolarning qurilgan va ta’mirlangan yili) inobatga olinmaganligi hisobiga kadastr qiymati uning 
bozor qiymatidan keskin farq qilayotganligi ma’lum bo‘lmoqda. Shu bois, jismoniy shaxslarning turar joy fondi 
va noturar ob’ektlarini kadastr qiymatini aniqlash tizimini takomillashtirish maqsadga muvofiq bo‘ladi.

O‘zbekiston Respublikasi Soliq kodeksiga ko‘ra, soliq bazasi ko‘chmas mulkka bo‘lgan huquqlarni davlat 
ro‘yxatidan o‘tkazishni amalga oshiruvchi organi tomonidan aniqlanadigan kadastr qiymati hisoblanadi. Vakolatli 
davlat organi tomonidan aniqlangan soliq solish obyektining shartli qiymati mavjud bo‘lmagan taqdirda, Toshkent 
va Nukus shaharlarida, shuningdek viloyat markazlarida 42 mln. so‘m summasining 5 barobari miqdorida mol-
mulkning shartli qiymati soliq bazasi hisoblanadi.

Ko‘chmas mulkka bo‘lgan huquqlarni O‘zbekiston Respublikasi Iqtisodiyot va moliya vazirligi huzuridagi 
Kadastr agentligi ro‘yxatdan o‘tkazadi. Jismoniy shaxslarga tegishli uy-joy fondi ko‘chmas mulk ob’ektlarining 
kadastr qiymati jismoniy shaxslarning mol-mulk solig‘ini hisoblash tartibi to‘g‘risidagi maxsus Nizomga muvofiq 
Kadastr agentligining kadastr hujjatlari va inventarizatsiya materiallari asosida hisoblanadi.

E’tiborli tomoni, 2024-yildan boshlab jismoniy shaxslarning tadbirkorlik faoliyati va daromad olish uchun 
mo‘ljallangan yashash uchun mo‘ljallanmagan ko‘chmas mulk ob’ektlariga yuridik shaxslarning mol-mulk solig‘i 
uchun belgilangan minimal qiymatdan past bo‘lmagan soliq bazasini aniqlash qoidalari tatbiq etilgan bo‘lib, 
qishloq xo‘jaligi mahsulotlarini ishlab chiqarish va saqlash, ipak qurti еtishtirish uchun mo‘ljallangan ob’ektlar 
bundan mustasno hisoblanadi. Bunda jismoniy shaxs, agar ob’ektning 1 kv.m qiymati minimal qiymatdan past 
bo‘lsa, ko‘chmas mulk obyektlarining qiymatini mustaqil baholashni o‘tkazish huquqiga ega bo‘lib, bu holda 
ob’ektlarni baholash uchun baholash tashkiloti jalb qilinishi mumkin.

Ko‘chmas mulk ob’ektlarining bozor narxiga yaqin bo‘lgan qiymatini aniqlashning zamonaviy usullari va 
mexanizmlarini joriy etish va keng qo‘llash, aholi va tadbirkorlarning iqtisodiy aktivlari o‘sib borishi uchun qulay 
shart-sharoitlar yaratish maqsadida 2025-yil 5-martda O‘zbekiston Respublikasi Prezidentining “Ko‘chmas 
mulkni ommaviy baholash tizimini joriy etish to‘g‘risida”gi PF-43-sonli farmoni qabul qilindi.

Mazkur farmonga muvofiq ko‘chmas mulk ob’ektlarining bozor narxiga yaqin bo‘lgan qiymatini aniqlashning 
zamonaviy usullari va mexanizmlarini joriy etish va keng qo‘llash, aholi va tadbirkorlarning iqtisodiy aktivlari 
o‘sib borishi uchun qulay shart-sharoitlar yaratish maqsadida respublikamizdagi mavjud 8 milliondan ortiq turar 
va noturar joylar, 7 millionga yaqin еr uchastkalarining iqtisodiy aktiv sifatidagi qiymatini aniqlash, ko‘chmas 
mulk ob’ektining soliq solish, oldi-sotdi qilish, garovga qo‘yish, jamoat ehtiyojlari uchun olib qo‘yish va boshqa 
holatlar uchun aniqlanadigan qiymati o‘zaro mutanosib bo‘lishini ta’minlash, ko‘chmas mulk bozoriga oid 
ishonchli, to‘liq va davriy ravishda yangilanib boradigan axborot bazasini yaratish, soliq solishda adolatlilik 
tamoyilini yanada keng joriy etish, 2025 yildan boshlab bosqichma-bosqich barcha ko‘chmas mulk ob’ektlari 
ularning bozor narxiga yaqin bo‘lgan qiymatini aniqlash maqsadida davriy ravishda ommaviy baholashdan 
o‘tkazilishi belgilab qo‘yildi.

Ommaviy baholash ishlari eksperiment tariqasida 2025-2026-yillarda Toshkent shahrida, 2026-2027-yillarda 
Nukus shahri va viloyatlar markazlarida hamda 2027 yil va undan keyingi yillarda - qolgan hududlarda amalga 
oshiriladi2.

X U L O S A  V A  T A K L I F L A R
Yuqoridagilarni xulosa qiladigan bo‘lsak, jismoniy shaxslarni mol-mulk solig‘ini hisoblash jarayonini 

takomillashtirish sohasida davlat tomonidan olib borilayotgan chora-tadbirlar soliqlarning adolatlilik tamoyiliga 
mos ravishda mol-mulk obyektlari qiymatini belgilash, ularni qiymatini  bozor baholariga yaqinlashtirish bu esa 
pirovard natijada davlat byudjeti daromadlilik darajasini ta’minlashda muhim omil bo‘lib xizmat qiladi.

Toshkent. 2025 y.

2	 Ўзбекистон Республикаси Президентининг “Кўчмас мулкни оммавий баҳолаш тизимини жорий этиш тўғрисида”га фармони. 

Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 11

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


